
— 48 —


Gh’é però, se devo dî

Cose penso, ancon da impî

Tûtto o spazio ch'è restoû

Fra e due cascie imprexionoû;



E ancon un-na ghe ne voêu,

Se se pensa de fa o moêu;

Atrimenti a mi me pâ

Che saan sasci bùttae in mâ. —

Se per atro hò visto male,

Chi ha sbaglioû l’è o canocciale. —



Me souven ch’ho visto ascî

(Quando nò ve ö sò ciù dî)

Intrâ in pôrto un bastimento

Chi ëa spunciôu ben ben da o vento:



Tutt’assemme o s'è fermôu....

Cose gh’êlo?... o l’è arenôu...,

E o ponton cose o stà a fâ

Là con tanto de cuggiâ?...



Zitto.... o pesca!... hò capìo tutto,...

Zà l’ëa o canocciale brutto....

E de faeto m’è parsciûo

(Son e lenti de segûo)



Vedde a ponta verso o mâ

Tutta rotta, e scasinâ....

Ma senz’atro hò visto mâ,

Chè l’avievan zà aggiustâ!!!

Tiemmo avanti; andemmo a o moêu:



Se m’allarga proprio o coêu!

Che bell’aja! che piaxeì!

Un-na ciassa comme quella

Mi no sò dove a trovieì;

Ma a porrieva ëse ciù bella:

E un progetto l’han zà faeto....

Dimme un po’: cose n’è staeto?



Se ghe fusse a sò erbuatûa,

Missa ben in scimetrìa

A no faiva atra figûa? —

E di erbuetti che ghe son

